
Probintzia Plaza arkitektura ezagutzeko, bizitzeko 
eta harekin jolasteko gune handi bihurtuko da bihar 
 
Arabako Foru Aldundiak Arkitekturaren Eguna ospatuko du herritar guztiei 
irekitako jardunaldi batekin; Foru Jauregira bisitak, tailerrak, ipuin-kontalariak, 
jolasak eta antzerki-ibilbideak izango dira 
 
Vitoria-Gasteiz, 2026ko urriaren 2a.  Vitoria-Gasteizko Probintzia Plaza hiria eta haren eraikinak 

beste begirada batekin ikusteko gune bihurtuko da bihar, larunbata, 2026ko Arkitekturaren Eguna dela 

eta. Arabako Foru Aldundiak antolatutako jardunaldi honen helburua da arkitektura herritarrengana 

hurbiltzea, modu ludiko, dibulgatibo eta parte-hartzailean. 

 

10:15etik aurrera, goiz osoan zehar, Probintzia Plazak bisita gidatuak, tailerrak, jolasak, ipuin-

kontalariak eta antzerki-ibilbideak hartuko ditu, gure inguruko eraikinak nolakoak diren, zer historia 

gordetzen duten eta arkitekturak gure herri eta hirietan bizitzeko dugun moduan nola eragiten duen eta 

hura nola hobetzen duen ezagutzeko. 

 

Laura Pérez Borinaga foru diputatuak parte hartuko du jardunaldian, eta nabarmendu du 

ekimenaren helburua dela “arkitektura herritarrengana hurbiltzea eta, gainera, oso ikuspegi erraz 

batetik egitea: ulertzea gure eguneroko bizitzaren parte dela, gure auzoen, gure herrien eta bizi, lan 

egin eta harremanak ditugun espazioen parte”. 

 

“Ordu batzuetan zehar jendeak egunero pasatzen den eraikin eta espazioei beste modu batera 

begiratzea nahi dugu, gure ondarea hobeto ezagutzea eta, batez ere, txikienek arkitekturara jolastuz, 

irudikatuz eta eraikiz hurbiltzeko aukera izatea”, gaineratu du. 

 

Herritarren erantzuna oso positiboa izan da. 300 pertsona baino gehiago eman dute izena 

programatutako jardueretan eta eskaera handiak antolakuntza Foru Jauregirako bisitak zein antzerki-

ibilbideak bikoiztera eraman du, hasieran aurreikusitako plaza kopurua handitzeko. 

 

Adin guztientzako arkitektura 

Jardunaldia 10:15ean hasiko da, parte-hartzaileei ongietorria emanez. 10:30ean egingo da Arabako 

Foru Aldundiaren Jauregirako lehen bisita gidatua eta 12:00etan bigarrena. Talde bakoitzean 60 eta 70 

pertsona inguru izango dira. 

 

11:00etan Hiriaren Tailerra egingo da, hiri-ingurunea modu parte-hartzailean esploratu, 

irudikatu eta ezagutzeko pentsatutako jarduera. 12:30ean, berriz, haurrei bereziki zuzendutako 

proposamenetako bat iritsiko da: Martikaren ipuin-kontaketa, istorioak eta irudimena arkitekturaren 

mundura sartzeko ate gisa erabiliko dituena. 

 

Horrez gain, goiz osoan zehar Kuboen Jolasa egongo da erabilgarri Probintzia Plazan; 

informaziorako eta jolaserako gune irekia izango da, haurrek formekin, eraikuntzekin eta arkitekturari 

lotutako kontzeptuekin esperimentatu ahal izan dezaten. 

13:00etan Laura Pérez Borinaga foru diputatuak hitz egingo du eta, ondoren, antzerki-

formatuko bisita-zirkuituak hasiko dira. Kasu honetan ere, eskaera handia dela eta, bi saio antolatu 

dira: lehena 13:15ean eta bigarrena 14:00etan, eta bakoitzean 60 pertsona inguru izango dira. 

 

Arkitekturaren Eguneko jarduera guztiak doakoak dira. Aurretiazko erreserbarik behar ez duten 

proposamen irekiek aukera emango diote edonori bihar Probintzia Plazara hurbildu eta jardunaldian 

parte hartzeko. 

 

Ekimen honen bidez, Arabako Foru Aldundiak arkitekturaren balioa zabaltzen lagundu nahi du, 

ez bakarrik ondare- edo eraikuntza-elementu gisa, baita bizi-kalitatearekin, espazio publikoen 

antolaketarekin eta gure herri eta hiriak bizitzeko dugun moduarekin zuzenean lotutako diziplina gisa 

ere. 

